
SOLIQ TO‘LOVCHILARNING 
MAJBURIYATLARI 
BAJARILISHINI 
TA’MINLASHNING 
GNOSEOLOGIK ASOSLARI 
XUSUSIDA

Abdusherozov Abdullo Baxtiyorovich
Toshkent Kimyo Xalqaro Universiteti mustaqil izlanuvchisi
E-mail: abdusherozov_13@mail.ru

Annotatsiya: Maqolada davlatning fiskal maqsadlari barqarorligini ta’minlash hamda soliq siyosatining zamonaviy 
talablarga moslashuvchanligini ta’minlash sharoitida soliq to‘lovchilarning majburiyatlarini bajarilishini ta’minlash zarurati, 
mohiyati, omillari va xususiyatlari tadqiq etilgan. Mamlakatimizda soliq to‘lovchilarning majburiyatlarini bajarilishini 
ta’minlash bo‘yicha jahon amaliyoti va xorijiy tajribalar asosida rivojlanish xususiyatlari o‘rganilgan hamda soliq 
majburiyatlari bajarilishi holatini baholashda xalqaro reyting agentliklari qo‘llayotgan tizimni O‘zbekiston Respublikasi 
Soliq qo‘mitasi ko‘rsatmalari asosida qo‘llashning ustunliklari va samaradorligi ilmiy asoslab berilgan. Shuningdek, aniq 
tavsiyalar ishlab chiqilgan.

Kalit soʻzlar: soliq munosabatlari, soliqlar tizimi, soliq majburiyatlari, soliq majburiyatlarining bajarilishi, soliq majburiyatlarini 
ta’minlash, soliq majburiyatlari natijalarini baholash, soliq qarzi, soliqlarning yig‘iluvchanligi.

Abstract: The article explores the necessity, essence, factors, and features of ensuring the fulfillment of taxpayers’ 
obligations in the context of maintaining fiscal sustainability and aligning tax policy with modern requirements. It 
analyzes the development aspects of taxpayer obligation compliance in Uzbekistan based on international practice and 
foreign experience. Furthermore, the article substantiates the advantages and effectiveness of applying the evaluation 
methodology for tax compliance used by international rating agencies and adapted by the State Tax Committee of the 
Republic of Uzbekistan. Scientifically grounded recommendations have been proposed.

Key words: tax relations, tax system, tax obligations, fulfillment of tax obligations, ensuring tax compliance, evaluation of 
tax compliance outcomes, tax debt, tax collection.

Аннотация: В статье исследуются необходимость, сущность, факторы и особенности обеспечения исполнения 
обязательств налогоплательщиков в условиях обеспечения устойчивости фискальных целей государства 
и адаптации налоговой политики к современным требованиям. Изучены особенности развития системы 
исполнения налоговых обязательств в Республике Узбекистан на основе международного опыта и практики, 
а также преимущества и эффективность применения методики оценки исполнения налоговых обязательств, 
рекомендованной Налоговым комитетом Республики Узбекистан и используемой международными рейтинговыми 
агентствами. Разработаны научно обоснованные рекомендации.

Ключевые слова: налоговые отношения, система налогов, налоговые обязательства, исполнение налоговых 
обязательств, обеспечение исполнения налоговых обязательств, оценка исполнения налоговых обязательств, 
налоговая задолженность, собираемость налогов.

K I R I S H
Jahon miqyosida davlat fiskal maqsadlari barqarorligini ta’minlashda hamda soliq siyosatining hozirgi 

zamon talablariga moslashuvchanligiga erishishning diqqat markazida — aynan soliq to‘lovchilarning 
majburiyatlari bajarilishini ta’minlash masalasi yotganligini alohida ta’kidlash joiz. Ijtimoiy-iqtisodiy rivojlanish 
moliyaviy asoslarining shakllanishiga ijobiy ta’sir etuvchi samarali usullardan biri — bu soliq to‘lovchilarning 
majburiyatlari bajarilishini ta’minlashdir.

Jahon soliq amaliyoti, rivojlangan davlatlarning soliqqa tortishga oid boy va ijobiy tajribalari bilan 
qiyoslaganda, O‘zbekiston Respublikasida zamonaviy talablarga javob beradigan soliq tizimi modernizatsiyasi 
va samarali soliq ma’muriyatchiligini shakllantirish o‘zining ilk qadamlarini qo‘yayotganligi, uning taraqqiyoti esa 
iqtisodiyot ravnaqi uchun muhim mexanizm ekani, soliq tizimidagi jadal islohotlarning borishini va bu sohaga 
oid amaliyotdagi tizimli o‘zgarishlarni real baholash muhim ahamiyat kasb etishini anglatadi. Bugungi kunda 
ko‘plab munozaralarga sabab bo‘layotgan soliq tizimi islohoti doirasida soliq to‘lovchilarning majburiyatlari 
bajarilishini ta’minlash maqsadida soliq ma’muriyatchiligi faoliyatini samarali tashkil etishga oid munosabatlarni 
o‘rganish dolzarb ahamiyat kasb etmoqda. Dunyoning rivojlangan davlatlarida hozirgi globallashuv sharoitida 
soliq yukini kamaytirish, soliq turlarini unifikatsiyalash va soliq stavkalarini pasaytirish, soliq to‘lovlari hamda 
soliq hisobotlarini elektron tarzda taqdim etish tizimini rivojlantirishda zamonaviy axborot texnologiyalarini 
qo‘llash, biznesni yuritish uchun qulay investitsion muhit va ishbilarmonlik muhiti yaratish masalalariga alohida 
e’tibor qaratilmoqda. Mustaqillik yillari davomida mamlakatimiz soliq tizimi murakkab rivojlanish va taraqqiyot 
yo‘lini bosib o‘tdi hamda bu boradagi islohotlar izchil takomillashib bormoqda. Jumladan, istiqlolning dastlabki 
yillarida mamlakatimiz soliq tizimi davlat byudjeti taqchilligini kamaytirish va daromad qismini mustahkamlashga 
yo‘naltirilib, korxonalar foydasiga yuqori stavkalarda soliq solinishi belgilangan bo‘lsa, soliq islohotlarining 
keyingi bosqichlarida korxonalar mahsulot ishlab chiqarish hajmini oshirishini rag‘batlantirish, eksport qiluvchi 
korxonalarni qo‘llab-quvvatlash hamda xorijiy investitsiyalarni jalb qilishni rag‘batlantirishga o‘tilgan.

M A V Z U G A  O I D  A D A B I Y O T L A R  T A H L I L I
Soliq kodeksi va boshqa qonunosti hujjatlarda soliq to‘lovchilarning majburiyatlari tizimi, uning shakl va 

ko‘rinishlari, soliq majburiyatlari mohiyati haqida yaxlit ta’rif berilmagan, shuningdek, soliq to‘lovchilarning 
majburiyatlari bajarilishini ta’minlash tartibi aniq belgilab qo‘yilmagan. Shu bilan birga, iqtisodiy adabiyotda fiskal 
ijro barqarorligini ta’minlash maqsadida soliq to‘lovchilarning majburiyatlari bajarilishini tavsiflashda yagona 
yondashuv mavjud emasligi kuzatiladi. Xorijiy adabiyotlarda esa ushbu kategoriya, ko‘pincha, davlatning 
strategik soliq menejmentidagi muhim baholovchi ko‘rsatkich sifatida talqin etiladi. Jumladan, Karolla Pessino 
va Rikardo Fenochietto (Carola Pessino & Ricardo Fenochietto, 2016) tadqiqotlarida qayd etilishicha, soliq 
to‘lovchilarning majburiyatlari bajarilishini ta’minlash — bu mamlakatda amal qilayotgan moliyaviy qonunchilik 
asosida korxona soliq to‘lovlari, imtiyozlari va mavjud soliq rejimidan samarali foydalanish orqali soliq 
tushumlarining real ijrosi hamda davlatning soliq daromadlariga asoslangan moliyaviy imkoniyatlari istiqbollari 
sifatida tushuniladi [1].

Buyuk Britaniyaning Birmingem universiteti professori U. Eyvis hamdo‘stlik mamlakatlari misolida soliq 
to‘lovchilarning majburiyatlari bajarilishini ta’minlash va moliyaviy barqarorlik o‘rtasidagi o‘zaro bog‘liqlikni tahlil 
qilib, soliq to‘lovchilarning majburiyatlari bajarilishini ta’minlash soliqdan bo‘yin tovlash, soliqqa tortiladigan 
aktivlar va daromadlarni yashirish holatlarini kamaytirish orqali soliq bazasini mustahkamlashga hamda soliq 
to‘lovchilar tomonidan xarajatlarni samarali boshqarishga sabab bo‘lganini qayd etgan. U. Eyvisning xulosasiga 
ko‘ra, soliq to‘lovchilarning majburiyatlari bajarilishini ta’minlash hamdo‘stlik mamlakatlari fiskal barqarorligini 
mustahkamlab, davlat tomonidan xo‘jalik yurituvchi subyektlarni moliyaviy qo‘llab-quvvatlash uchun mablag‘ 
ajratilishini ta’minlaydi [2].

Jorj Chun-Yan Kuo (George Chun-Yan Kuo, 2015) esa soliq to‘lovchilarning majburiyatlari bajarilishini 
ta’minlashni hozirgi sharoitda fiskal ijroning barqarorligiga erishishning muhim yo‘nalishi deb baholab, bu 
jarayonda soliq to‘lovchilarning soliq to‘lash qobiliyati va davlatning daromad olish salohiyati o‘rtasidagi 
muvozanatga alohida e’tibor qaratish zarurligini ta’kidlaydi [3].

AQShning Massachusets Texnologiya Instituti professori H. Shuberth soliq to‘lovchilarning majburiyatlari 
bajarilishi past bo‘lgan mamlakatlarda moliyaviy inqiroz xavfi yuqori bo‘lishini, agar bu holat yaxshilanmasa, 
hech qanday iqtisodiy vosita bilan moliyaviy barqarorlikni ta’minlab bo‘lmasligini ilmiy jihatdan asoslagan [4]. 
Tahlillar shuni ko‘rsatadiki, iqtisodiy adabiyotlarda soliq to‘lovchilarning majburiyatlari bajarilishini ta’minlashni 
nazariy asoslashda bir nechta ilmiy yondashuvlar mavjud [5]. Ba’zi mualliflar tomonidan “soliq to‘lovchilarning 
majburiyatlari bajarilishi — bu soliq to‘lovchilar va soliq organlari tomonidan fiskal vazifalarning samarali bajarilishi 
ko‘rsatkichi” sifatida izohlanadi [6]. Bu tushuncha, qonunchilik asosida belgilangan soliq to‘lov majburiyatlarining 

amalda bajarilishi sifatida ham talqin qilinadi. Boshqa bir qancha mualliflar “soliq to‘lovchilarning majburiyatlari 
bajarilishi holatini soliq organlari faoliyatining reyting ko‘rsatkichi” sifatida e’tirof etadilar [7]. Ayrim iqtisodchilar 
esa “soliq to‘lovchilarning majburiyatlari bajarilishi holatini baholash ko‘rsatkichi — bu soliq bo‘yicha byudjetga 
nisbatan qarzdorlik mavjudligi orqali aniqlanishi mumkin” deb ta’kidlamoqdalar  [8]. Umuman olganda, 
soliqqa tortish amaliyotiga oid iqtisodiy adabiyotlar va mualliflarning ilmiy chiqishlarida soliq to‘lovchilarning 
majburiyatlari bajarilishi holati va uni yaxshilashga qaratilgan tadbirlar mazmuni turlicha talqin qilinmoqda. 
Ushbu mavzuning dolzarbligi va yetarlicha o‘rganilmaganligi yosh olimlar va amaliyotchilarda unga nisbatan 
qiziqishni kuchaytirmoqda.

T A D Q I Q O T  M E T O D O L O G I YA S I
Ilmiy maqolada tadqiqot maqsadi - Ilmiy maqolada tadqiqot maqsadi — Yangi O‘zbekistonda soliq tizimi 

modernizatsiyasi istiqbollari hamda “O‘zbekiston–2030” strategiyasining soliq masalalariga oid vazifalari 
doirasida soliq to‘lovchilarning majburiyatlari bajarilishini ta’minlashning gnoseologik asoslarini yanada 
takomillashtirish bo‘yicha xulosalar chiqarishdan iborat.

Ilmiy maqolada tadqiqot obyekti - Ilmiy maqolada tadqiqot obyekti sifatida O‘zbekiston Respublikasining 
soliqqa tortish amaliyoti maydonga chiqadi.

Ilmiy maqolada tadqiqot predmeti - Ilmiy maqolada tadqiqot predmeti — Yangi O‘zbekistonda soliq 
tizimi modernizatsiyasi istiqbollari doirasida soliq to‘lovchilarning majburiyatlari bajarilishini ta’minlashning 
gnoseologik asoslariga oid ijtimoiy-iqtisodiy va institutsional munosabatlar majmuasidan iborat.

Ilmiy maqolada tadqiqot usullari - Tadqiqotda tizimli yondashuv, tasniflash, mantiqiy tahlil, tizimli tahlil, 
ilmiy abstraktsiya va umumlashtirish usullari qo‘llaniladi. Xususan, tarkibiy va tizimli tahlil vositasida soliqqa 
tortish amaliyotining asosiy ko‘rsatkichlari tasniflanadi, boshqa omillarni abstraktsiyalash orqali soliq to‘lovchilar 
majburiyatlarini bajarilishini ta’minlash davlatning fiskal vazifalari ijrosiga ta’siri hamda ularning samarali 
faoliyatini rag‘batlantirish mexanizmlarining hayotiyligi o‘rganiladi.

T A H L I L  V A  N A T I J A L A R
Fiskal barqarorlikka erishish maqsadida soliq to‘lovchilarning majburiyatlari bajarilishini ta’minlash 

metodologiyasi hamda samarali vositalarini o‘rganish hozirgi zamon fanining yangi va murakkab tadqiqot 
predmeti sifatida namoyon bo‘lmoqda. Shu bilan birga, fiskal barqarorlikka erishish yo‘lida soliq to‘lovchilarning 
majburiyatlari bajarilishini ta’minlashga oid metodologik va samarali yondashuvlarning nazariy asoslari 
hali yetarlicha tizimlashtirilmagan bo‘lib, ular asosan davlat moliyasi, fiskal siyosat va byudjet muvozanati 
konsepsiyalariga tayanib qolmoqda. Bu holat soliq to‘lovchilarning majburiyatlari bajarilishini ta’minlash 
konsepsiyasi, metodologiyasi va samarali vositalarini strategik qarashlar asosida chuqur o‘rganish, amaliy 
tadqiqotlar asosida dasturni ishlab chiqish zarurligini ko‘rsatadi.

**2023–2025-yillar uchun “Fiskal strategiya”**da keng qamrovli iqtisodiy islohotlar negizida quyidagi 
ustuvor maqsadlar belgilangan:

ochiq iqtisodiyot, sog‘lom raqobat, ishbilarmonlik va investitsion muhitni tubdan yaxshilash;
iqtisodiyotda davlat ishtirokini kamaytirish, xususiy sektorni jadal rivojlantirish orqali yangi ish o‘rinlari 

yaratish;
iqtisodiyotni modernizatsiya va diversifikatsiya qilish, mehnat unumdorligini oshirish orqali yuqori iqtisodiy 

o‘sishga erishish;
“yashirin iqtisodiyot”ga qarshi kurashish va uning hajmini keskin qisqartirish;
valyuta siyosatini erkinlashtirishni davom ettirish hamda barqaror monetar siyosat yuritish;
strategik iqtisodiy vazifalarni amalga oshirishga qodir malakali kadrlarni tayyorlash.
Mazkur maqsadlar doirasida soliq siyosatini takomillashtirish masalalarini alohida ta’kidlash nihoyatda 

dolzarbdir. Bu borada Prezidentning quyidagi gapi muhim mezon bo‘lib xizmat qiladi: “Fuqarolarimiz soliqdan 
qochish emas, uni o‘z vaqtida to‘lashdan manfaatdor bo‘lishi kerak” [9]. Kelgusi o‘rta muddatli davrda fiskal 
siyosat tashqi ijtimoiy-siyosiy va iqtisodiy vaziyatlarning O‘zbekistonga ta’sirini yumshatish, makroiqtisodiy 
hamda fiskal barqarorlikni ta’minlash, investitsiyaviy jozibadorlikni oshirish, aholining ehtiyojmand qatlamini 
ijtimoiy qo‘llab-quvvatlash va uzoq muddatli inklyuziv iqtisodiy o‘sishni ta’minlashga qaratiladi [10].

Soliq siyosatini takomillashtirish konsepsiyasi qabul qilinganidan so‘ng soliq tizimi modernizatsiyasi izchil 
amalga oshirilmoqda. Bu jarayonda quyidagi mutanosibliklarni uyg‘unlashtirish dolzarbdir:

halol (intizomli) soliq to‘lovchilarni yanada rag‘batlantirish;

daromadlarni legallashtirish va “yashirin iqtisodiyot” ulushini kamaytirish;
soliq organlari va soliq to‘lovchilar o‘rtasida “hamkorlikda o‘sish”ga asoslangan yangi muloqot tizimiga 

o‘tish;
soliq tizimining ijtimoiy va adolatli xususiyatlarini kuchaytirish [11].
Davlat o‘z oldiga qo‘ygan vazifalarni o‘z vaqtida bajarishi uchun fiskal barqarorlikni ta’minlash yo‘lida soliq 

to‘lovchilarning majburiyatlari bajarilishini kafolatlash zaruratga aylanadi. Tegishli funksiyalarning bajarilishi 
uchun soliq tushumlari o‘z vaqtida undirib borilishi shart. Bu funksiyalarni moliyaviy mablag‘larsiz to‘laqonli 
amalga oshirib bo‘lmaydi.

Ijtimoiy-iqtisodiy tizimlashtirish tamoyillari asosida soliq to‘lovchilarning majburiyatlari bajarilishini ta’minlash 
quyidagicha talqin etilishi mumkin:

“Soliq to‘lovchilarning majburiyatlari bajarilishini ta’minlash — bu yaxlit tashkiliy-huquqiy asoslarda soliq 
munosabatlari subyektlarining hamkorlikda o‘sishga erishishi orqali ixtiyoriylik asosida hisoblangan soliqlar 
va boshqa majburiy to‘lovlarning byudjetga o‘z vaqtida va bir maromda to‘liq tushishini kafolatlaydigan, rioya 
qilinishi lozim bo‘lgan tartib-qoidalar va chora-tadbirlar majmuasidir.” Soliq to‘lovchilarning majburiyatlari 
bajarilishining yuqori yoki past darajasi to‘g‘ridan-to‘g‘ri byudjetga nisbatan soliq qarzdorligi miqdoriga bog‘liq 
bo‘lib, qarzdorlik qanchalik kam bo‘lsa, majburiyatlar shunchalik samarali bajarilgan deb hisoblanadi. Ushbu 
ko‘rsatkichlarga ta’sir etuvchi asosiy omillar quyidagilardan iborat:

Soliq siyosatining adolatliligi. 
O‘zbekiston Respublikasi Soliq kodeksining yangi tahrirdagi 10-moddasida adolatlilik prinsipi quyidagicha 

belgilangan:
“Soliqlar va yig‘imlar kamsituvchi xususiyatga ega bo‘lmasligi, shuningdek, ijtimoiy, irqiy, milliy, diniy va 

boshqa belgilar asosida farqlanishi mumkin emas. Mulk shakliga, jismoniy shaxslarning fuqaroligiga yoki 
kapitalning kelib chiqish mamlakatiga qarab soliq stavkalari, imtiyozlari yoki boshqa afzalliklar belgilanmaydi. 
Fuqarolarning konstitutsiyaviy huquqlarini cheklaydigan soliqlar joriy etilmaydi.”

Soliq to‘lovchilarning soliqlarni to‘g‘ri tashkil qilganligi.
Soliq to‘lovchilarning o‘z zimmasidagi soliq majburiyatlarini uzluksiz va belgilangan hajmda bajara olishi 

fiskal intizom va byudjet tushumlariga ijobiy ta’sir ko‘rsatadi.
Soliq madaniyatining rivojlanganligi.
Soliq to‘lovchilarning o‘z vaqtida ro‘yxatdan o‘tishi, deklaratsiyalarni taqdim etishi va to‘lovlarni belgilangan 

muddatda amalga oshirishi soliq yig‘iluvchanligini oshiradi.
Soliq tizimining tushunarli va barqaror bo‘lishi.
Soliq qonunchiligi soddaligi, aniqligi va barqarorligi soliq to‘lovchilarning ishonchini oshiradi hamda soliq 

tushumlari o‘sishiga xizmat qiladi.
Idoralararo axborot almashinuv tizimining rivojlanganligi.
Soliqqa oid obyektlarni o‘z vaqtida hisobga olish, vakolatli organlar o‘rtasida axborot almashinuvini 

takomillashtirish soliq bazasini kengaytirish va byudjet tushumlarini barqarorlashtirish imkonini beradi.
Soliq to‘lovchilarga ko‘rsatiladigan servis xizmatlari sifatining yuqoriligi.
Maslahat markazlari va elektron xizmatlar soliq intizomini kuchaytiradi, hisob-kitoblarni soddalashtiradi 

va soliq to‘lash jarayonlarini yengillashtiradi.Umuman olganda, soliq to‘lovchilarning majburiyatlari bajarilishini 
ta’minlashga doir talab va shart-sharoitlar soliq munosabatlari ishtirokchilari o‘rtasida moliyaviy xavfsizlikni 
ta’minlash va fiskal baza barqarorligini mustahkamlash vositasi sifatida qaraladi.

Tavsiya etiladigan asosiy yo‘nalishlar:
Soliq to‘lovchilarning majburiyatlari bajarilishini tizimli tadqiq etish, bu borada davlat fiskal maqsadlari va 

soliq dastaklarining o‘zaro muvozanatini ta’minlashga xizmat qiladigan takomillashtirilgan mexanizm ishlab 
chiqish.

Davlat iqtisodiy logistikasi asosida fiskal barqarorlikni ta’minlash maqsadida soliq to‘lovchilarning 
majburiyatlari bajarilishini ta’minlashga qaratilgan tashkiliy-tuzilmaviy yondashuvni ishlab chiqish.

Soliq tizimini modernizatsiya qilish jarayonida “davlat fiskal maqsadlari va samarali soliq dastaklari o‘zaro 
uyg‘un bo‘lishi”ni nazarda tutuvchi yangi yondashuv asosida milliy soliq tizimini takomillashtirish, investitsiyaviy 
faollik va tushumlar o‘sishini ta’minlashga xizmat qilishi zarur.

Soliq to‘lovchilarning majburiyatlari bajarilishini ta’minlash yo‘llarini iqtisodiy tizimlashtirish qoidalari asosida 
yangi mazmunda tadqiq etish ushbu jarayonni uch darajali tizimli munosabatlar ishtirokchilari faoliyatining 
yig‘indisi sifatida ko‘rib chiqishni talab etadi (1-rasm).

1-rasm. Fiskal barqarorlikka erishishda soliq to‘lovchilarning majburiyatlari bajarilishini ta’minlashning yangicha 
mazmuni  

Fiskal barqarorlikka erishish maqsadida soliq toʻlovchilarning majburiyatlari bajarilishini ta'minlashning   
yangicha mazmunini asoslash uchun korxonada soliqlarni rejalashtirish amaliyotida soliq toʻlovchilarning 
majburiyatlari bajarilishini ta'minlash tamoyillarini alohida tadqiq etish lozim.

Umuman, korporativ soliqlarni rejalashtirish amaliyotida soliq toʻlovchilarning majburiyatlari bajarilishini 
ta'minlash tamoyillarini rioya etilishi muhim  boʻlgan talablar va shart-sharoitlar yigʻindisi sifatida ifodalash 
mumkin (2 -rasm).

2-rasm. Korxonada soliqlarni rejalashtirish amaliyotida soliq to‘lovchilarning majburiyatlari bajarilishini ta’minlash 
tamoyillari

O‘zbekiston Respublikasining soliq siyosatini takomillashtirish konsepsiyasiga muvofiq ishlab chiqilgan 
va 2020-yildan kuchga kirgan yangi tahrirdagi Soliq kodeksi soliq qonunchiligini qo‘llashni maksimal darajada 
soddalashtirish, qarama-qarshiliklar va tushunmovchiliklarni bartaraf etish, insoflik soliq to‘lovchilarning 
huquqlari va qonuniy manfaatlarini himoya qilishni kuchaytirishni ko‘zda tutadi.

Shuningdek, soliq nazorati shakllari va mexanizmlarini takomillashtirish, jumladan soliq solish obyektlari va 
soliq to‘lovchilarni to‘liq qamrab olish hamda hisobga olishni ta’minlaydigan zamonaviy axborot-kommunikatsiya 
texnologiyalarini keng joriy etish alohida ahamiyat kasb etadi.

X U L O S A  V A  T A K L I F L A R
O‘tkazilgan tadqiqotlar va tahlillar shuni ko‘rsatadiki, Yangi O‘zbekistonda soliq tizimi modernizatsiyasi 

istiqbollari hamda “O‘zbekiston–2030” Strategiyasining soliq masalalariga oid vazifalarida soliq to‘lovchilarning 
majburiyatlari bajarilishini ta’minlashning gnoseologik asoslarini yanada takomillashtirish uchun quyidagi tezkor 
chora-tadbirlar amalga oshirilishi lozim:

O‘zbekiston Respublikasining soliq siyosatini takomillashtirish konsepsiyasiga muvofiq ishlab chiqilgan va 
2020-yildan kuchga kirgan yangi tahrirdagi Soliq kodeksi – soliq qonunchiligini qo‘llashni maksimal darajada 
soddalashtirish, qarama-qarshiliklar va tushunmovchiliklarni bartaraf etish, insoflik soliq to‘lovchilarning 
huquqlari va qonuniy manfaatlarini himoya qilishni kuchaytirishni ko‘zda tutadi. Shuningdek, soliq nazorati 
shakllari va mexanizmlarini takomillashtirish, jumladan soliq solish obyektlari va soliq to‘lovchilarni to‘liq qamrab 
olish hamda hisobga olishni ta’minlaydigan zamonaviy axborot-kommunikatsiya texnologiyalarini keng joriy 
etish alohida ahamiyatga ega.

Soliqlarni to‘lamaslik, soliq to‘lashdan bo‘yin tovlash, soliq to‘lovchi sifatida ro‘yxatda turmaslik va shunga 
o‘xshash soliq huquqbuzarliklari hamda soliqka oid jinoyatlar – soliqlarning huquqiy munosabatlar bilan 
chambarchas bog‘liq holda bo‘lishini anglatadi.

Soliq to‘lovchilarning majburiyatlari bajarilishi darajasi nafaqat davlat, iqtisodiyot tarmoqlari yoki alohida 
hududlar miqyosidagi fiskal barqarorlikka erishish shakllarini, balki soliq to‘lovchilar majburiyatlari bajarilishini 
ta’minlashning konseptual asoslari va shartlarini o‘rganish zarurligini anglatadi.

Xulosa qilib aytganda, Yangi O‘zbekistonda soliq tizimi modernizatsiyasi istiqbollari va “O‘zbekiston–2030” 
Strategiyasining soliq siyosatiga oid vazifalari doirasida, soliq to‘lovchilarning majburiyatlari bajarilishini ta’minlash 
orqali davlatning fiskal imkoniyatlari ortadi, soliq to‘lovchilarning manfaatdorligi orqali ularning iqtisodiy o‘sishga 
faol hissa qo‘shishi ta’minlanadi. O‘rganilgan strategiyaga muvofiq, quyidagilar soliq siyosatini shakllantirishning 
ustuvor yo‘nalishlari sifatida belgilanadi; davlat moliyaviy barqarorligini ta’minlash, iqtisodiyotda soliq yukini 
kamaytirish, soliq to‘lovchilar faoliyatida “soliq to‘lashning ixtiyoriyligi” tamoyilini ustuvor qilish, soliq to‘lovchilar 
majburiyatlarini bajarilishini ta’minlash va O‘zbekistonda samarali soliq siyosatini shakllantirish.

